
● 1 сентябрьдә Татарстан Республикасы Дәүләт Советы Рәисе Фәрит Мөхәммәтшин Haier корпорациясе директорлар Советы рәисе һәм Генераль директоры Чжан Жуймин белән очрашты. Яклар Татарстанның сәнәгать гиганты белән инвестицион диалогын алга таба үстерү, гамәлдәге производстволарны киңәйтү һәм яңаларын ачуга бәйле мәсьәләләр хакында фикер алышты. 

Haier – көнкүреш техникасы һәм электроника җитештерү буенча дөньяда иң зур корпорацияләрнең берсе. 2016 елда компания Татарстанда суыту җиһазлары заводы ачты. 

Шунысын да искәртик: очрашу «Бердәм Россия» Бөтенроссия сәяси партиясенең Татарстандагы төбәк бүлеге делегациясенең Кытай Коммунистлар партиясе Үзәк Комитеты чакыруы буенча Кытай Халык Республикасына рәсми сәфәре кысаларында узды. Визитның максаты – инновацион үсеш тәҗрибәсен өйрәнү. 

Делегация шулай ук Циндао шәһәрендә булды. Аерым алганда, Фәрит Мөхәммәтшин һәм делегация әгъзалары «Чжаньцзян» микрорайонын карады. Моннан тыш, делегациядә катнашучылар шәһәрнең беренчел партия оешмалары вәкилләре белән очрашулар үткәрде.

● 6 сентябрьдә ТР Дәүләт Советының Икътисад, инвестицияләр һәм эшмәкәрлек комитеты Казан шәһәр думасының шәһәр төзелеше һәм торак-коммуналь хуҗалык комиссиясе белән уртак утырыш үткәрде. Депутатлар төп сорау итеп торак төзедеше өчен бүлеп бирелгән җирләрне инженерлык инфраструктурасы объктлары белән тәэми итүне карап тикшерделәр.

Утырыш алдыннан депутатлар Осиново бистәсендә төзелүче “Салават күпере” торак комплексында булдылар һәм анда берничә әзер фатир белән таныштылар. Алар төзелеш эшләренең югары сыйфатлы, тирә-якның әзерлекле булуын билгеләп үттеләр. Шулай ук депутатлар катнашында Айрат Арсланов урамындагы бер өйдәге 250 фатирның ачкычларын яңа хуҗаларына тапшыру тантанасы булды. 

Уртак утырышның ачылышында чыгыш ясап, парламент комитеты рәисе Рафис Борһанов Татарстанның комплекслы төзелеш системасына күчүененең уңай нәтиҗәләр бирүен билгеләп үтте. Аның фикренчә, мондый ысул яңа җирләрне һәм яклап үзләштерергә мөмкинлек бирә. 

Утырышта шулай ук ТР төзелеш, архитектура һәм ТКХ министры урынбасары Илшат Гыймаев, Казан шәһәре башкарма комитеты җитәкчесе урынбасары Радик Шәфигуллин, комитет рәисе урынбасары Марат Галиев, депутатлар Тәлгать Абдуллин һәм Артем Прокофьев, Казанның баш архитекторы Татьяна Прокофьева һәм башкалар чыгыш ясадылар.

● 6 сентябрьдә ТР Дәүләт Советы Рәисе, “Бердәм Россия” партиясенең Татарстан төбәк бүлеге секретаре Фәрит Мөхәммәтшин Буа районында эш сәфәрендә булып, “Бердәм Россия” көне” кысаларында узган чараларда катнашты. Әлеге чаралар республика халкына медицина, социаль, юридик, мәгълүмати ярдәм күрсәтү һәм халыктан килгән “наказлар”ның ни рәвешле үтәлешен тикшерү максатыннан уздырыла. 

 “Бердәм Россия” көне” координаторы, Дәүләт Советы депутаты Разия Садыйкова әйтүенә караганда, әлеге чараның программасы һәр район өчен аерым, депутатларга халыктан кергән мөрәҗәгатьләрне тәфсилләп өйрәнгәннән соң төзелә. 

«Партиянең төбәк проекты кысаларында халыкны борчый торган иң мөһим мәсьәләләр хәл ителә. “Бердәм Россия” көне”нә без даими рәвештә медицина әһелләрен җәлеп итәбез, чөнки районнарда, аеруча авыл хуҗалыгы районнарында, тар профильдәге белгечләр җитми. Табиблар халыкны кабул итә, кайбер пациентлар җентекле тикшерү узу өчен республика клиник хастаханәсенә юллана», – диде Разия Садыйкова. 

 “Сәламәт киләчәк” проекты кысаларында җитди авыруларны ачыклау һәм профилактика максатыннан республика клиник хастаханәсе һәм республика медицина профилактикасы үзәге табиблары (маммолог, эндокринолог, кардиолог, травматолог, реабилитолог, тамырлар буенча хирург) консультацияләре оештырылган. 

Сабыйларны исә республиканың балалар хастаханәсе табиблары (невролог, ЛОР, аллерголог, травматолог, ортопед) карады. Буага хастаханәнең мобиль үзәген дә алып килгәннәр иде. Бу үзәк Татарстан районнарына йөздән артык чыккан инде. Тикшеренү нәтиҗәләре буенча һәр балага шәхси дәвалау планы төзелә. 

Медицина тикшеренүләре тәмамланганнан соң республиканың сәламәтлек саклау министры Адел Вафин Буа районында сәламәтлекне саклау тармагын үстерүгә кагылышлы киңәшмә уздырды. 

“Кулланучылар мәктәбе” проекты координаторлары күпфатирлы йортлар советлары рәисләре, идарәче оешмалар һәм авыл җирлеге башлыклары өчен торак-коммуналь хуҗалык мәсьәләләренә багышланган семинар уздырды. Соңыннан Татарстанның кеше хокуклары буенча вәкаләтле вәкиле Сәрия Сабурская чарада катнашучыларның сорауларына җавап бирде. Проект координаторлары әйтүенә караганда, республика халкын торак-коммуналь хуҗалык мәсьәләләре, бу тармактагы “күпертелгән” бәяләр бик борчый. 

«Кешеләр еш кына үз хокукларын, кызганычка каршы шактый еш үзгәреп торган законнарны белмиләр. Мондый очрашуларда без торак-коммуналь хуҗалыгы тарафыннан күрсәтелергә тиешле хезмәтләр, торак хуҗаларының нинди хокуклары барлыгы хакында сөйлибез, законнар белән таныштырабыз», – диде Сәрия Сабурская. 

Яңа Студенец һәм Рунга авылларында Россия Федерациясе Дәүләт Думасы депутаты Илдар Гыйлметдинов һәм Татарстан Республикасы Дәүләт Советы депутаты Ринат Гайзатуллин гражданнарны кабул итте. Очрашуга йомгак ясап Ринат Гайзатуллин, Яңа Студенец халкының Суык су елгасы аша төзелгән плотинаны ремонтлау, юлларның җәяүлеләр өчен куркыныч тудыра торган өлешләрендә «зебра»лар ясау, пенсиягә кагылышлы сораулар белән мөрәҗәгать итүләрен әйтте. 

Буада “Бердәм Россия” партиясенең Татарстан төбәк бүлеге тарафыннан тәкъдим ителә торган мөһим социаль проектлар буенча җәмәгать тыңлаулары булып узды. Татарстанда әлеге проектларга бәйге 14 августта игълан ителгән иде. 

“Кече шәһәрләр театрлары” партия проекты кысаларында республиканың унбиш театрында җитәкчелек катнашында методик семинарлар уздырыган. Әлеге проектның координаторы Эльмира Фәтхуллина әйтүенә караганда, Россия Федерациясе мәдәният министрлыгы тарафыннан халкы 300 меңгә якын булган шәһәр театрларыннан 149 заявка сайлап алынган. Шулар арасында Татарстаннан җиде театр бар. Аларга федераль һәм регион бюджетларыннан 25 миллион сум акча бүлеп бирелгән. 

«Яңа сезонда без 22 яңа премьера көтәбез. Бүлеп бирелгән акчалар режиссерлар, художниклар чакыру, матди-техник базаны яңарту һәм җиһазлар алу өчен тотылды», – дип сөйләде Эльмира Фәтхуллина. 

Дәүләт Советы Рәисе Фәрит Мөхәммәтшин сәфәрен Буаның ресурслар үзәге белән танышудан башлады, укыту-тренировка полигонын, остаханәләрне, электромонтаж кабинетларын карады. Ул биредә югары класслы техник белгечләр әзерләү өчен тудырылган шартларны югары бәяләде. 

Республика парламенты башлыгы Яшьләр паркында булды. Биредә 2014 елда уен мәйданчыклары, скейт-парк төзелгән, Wi-Fi га тоташу ноктасы булдырыган, видеокүзәтү оештырылган, җәяүлеләр өчен махсус юллар, пандуслар салынган. Бу, үз чиратында, сәламәтлеге чикле булган кешеләргә паркта рәхәтләнеп йөрү мөмкинлеген тудыра. 

Моннан тыш, “Бердәм Россия” партиясенең Татарстан төбәк бүлеге секретаре 

капиталь ремонт уздырылган медик-социаль экспертиза бюросы бинасын ачу тантанасында катнашты.Ул РФ Дәүләт Думасы һәм ТР Дәүләт Советы депутатларына Буа районы инфраструктурасы үсешенә керткән өлешләре өчен рәхмәт белдерде. 

«Республика районнарын төзекләндерүгә алынган курс, һичшиксез, үзенең нәтиҗәләрен бирә. Алда эшлисе эшләр тагын да күбрәк. Буа районы халкының тормышын яхшыртуга ниятләгән эшләрне башкарып чыгарга кирәк», – дип басым ясады ул. 

Көннең икенче яртысында Фәрит Мөхәммәтшин район активы белән очрашты. . “Бердәм Россия” көне”не эшчәнлегенә йомгак ясап, ул идарә итүче партиянең җаваплылыгын ассызыклады. 

«Без Буа районында партия проектларының ничек тормышка ашырылуы белән танышу максатыннан гына килмәдек, ниятебез монда яшәүче, эшләүче халык белән очрашу да иде. Мөрәҗәгать итүчеләрнең шактыена конкрет ярдәм күрсәтелде. Мәсәлән, медицина ярдәме, юридик ярдәм. “Бердәм Россия” көне” төбәк проектына ихтыяҗ зур, чөнки ул турыдан-туры кешеләрнең тормыш-көнкүрешен яхшыртуга ярдәм итә», – диде республика парламенты башлыгы. 

Фәрит Мөхәммәтшин бүгенге проектның ватанпарвәрлек юнәлешенә игътибар юнәлдерергә чакырды. «Партиянең һәрбер проектында үз тюбәгеңө карата патриотизм хисләре чагыла. Без чишмәләрне, бакчаларны, һәйкәлләрне яңартырга булышабыз», – диде ул. 

Очрашу ахырында Фәрит Мөхәммәтшин “Бердәм Россия” партиясенә яңа керүчеләргә партия билетлары, аеруча яхшы эшләүчеләргә Рәхмәт хатлары тапшырды.

● 6 сентябрьдә, яңа волейбол сезоны һәм Россия чемпионаты ачылыр алдыннан, Казанның волейбол үзәгендә Европаның иң көчле командасы саналган “Зенит-Казан”ны тәкъдим итү чарасы булды. Команданың җанатарлары, волейбол сөючеләр һәм журналистлар белән очрашуда ТР Дәүләт Советы Рәисе, Татарстанның Волейбол федерацмясе президенты Фәрит Мөхәммәтшин катнашты.

Спортчыларга алдагы Россия чемпионатында уңышлы чыгышларга хәер-фатиха биреп, Фәрит Мөхәммәтшин аларга спорт дөньясында республиканың абруен күтәрүгә керткән өлешләре өчен рәхмәт белдерде. “Сезнең тырышлык белән волейбол Татарстанда иң популяр спорт төрләренең берсенә әйләнде, - диде ул. – Татарстанның волейбол командалары Россия һәм Европа турнирларында иң югары урыннаргы лаек булганнар икән – боларның барысы да сезнең гаять зур хезмәтегез нәтиҗәсе. Без сезгә ышанабыз һәм яңа җиңүләр көтеп калабыз”. 

Аннары Фәрит Мөхәммәтшин кайбер уенчыларга һәм команданың баш тренерына “алтын” майкалар тапшырды.

● 8 сентябрьдә парламент башлыгы Фәрит Мөхәммәтшин җитәкчелегендәге Татарстан Республикасы Дәүләт Советы делегациясе рәсми визит белән Кабарда-Балкар Республикасына килде. Республика башкаласы – Нальчик шәһәрендә Кабарда-Балкар һәм Россия халыкларының берләшүенә 460 ел тулу уңаеннан тантаналы чаралар узды. 

Татарстан парламент вәкилләренең рәсми визиты Кабарда-Балкар Республикасының Парламент Йорты белән танышудан башланды. Аннан соң Парламент Президиумы әгъзалары белән очрашу үтте. 

«Татарстан, әлбәттә, Россия Федерациясенең әйдәп баручы төбәге, ә Казан – илебезнең танылган башкалаларыннан берсе, шуңа күрә сездән күпкә өйрәнергә була. Бездә, иң беренче чиратта, Татарстан белән хезмәттәшлек итәрлек кызыклы тәкъдимнәр бар», – дип белдерде Кабарда-Балкар Республикасының Парламент Рәисе Татьяна Егорова. 

Фәрит Мөхәммәтшин, үз чиратында, Кабарда-Балкар Республикасын Кавказның тотрыклы төбәкләреннән берсе дип атады. 

Парламентта шулай ук Татарстан Хисап палатасы һәм Кабарда-Балкар Республикасының Контроль-хисап палаты арасындагы хезмәттәшлек турында килешү имзаланды. 

Очрашу ахырында Фәрит Мөхәммәтшин Татьяна Егоровага Татарстан Дәүләт Советының «Парламентаризм үсешенә өлеш керткән өчен» мактау билгесен тапшырды. 

Шулай ук Татарстан һәм Кабарда-Балкар парламентлары комитеты җитәкчеләренең очрашуы узды. Депутатлар икътисад өлкәсендәге норматив-хокукый база эшләнеше, социаль сәясәт, сәламәтлек саклау, мәдәният, мәгарифкә кагылышлы күп мәсьәлә буенча фикер алышты. 

Көннең икенче яртысында Татарстан делегациясе Кабарда-Балкар һәм Россия халыкларының берләшүенә 460 ел тулу уңаеннан оештырылган тантаналарда катнашты. Чарага шулай ук Россия Федераль Җыенының Федерация Советы Рәисе Валентина Матвиенко да килгән. 

Татарстан җитәкчелеге исеменнән Фәрит Мөхәммәтшин да истәлекле вакыйга белән тугандаш республиканың күпмилләтле халкын тәбрикләде. Ул Татарстан Президенты йөкләмәсе буенча Кабарда-Балкар Республикасы башлыгы Юрий Коковка Татарстан дәүләт бүләген – «Дуслык» орденын тапшырды.

● 11 сентябрьдә В.Тимирясов исемендәге Казан инновацион университетында Татарстан Дәүләт Советының “Бердәм Россия” фракциясе составындагы «Мәрхәмәт – Милосердие» хатын-кыз депутатлар берләшмәсенең утырышы үтте. Чарада республика Дәүләт Советы рәисенең урынбасарлары Татьяна Ларионова һәм Римма Ратникова, Дәүләт Советы Сәркатибе Лилия Маврина, республика парламенты депутатлары, шулай ук башкарма хакимият вәкилләре катнашты. 

«Без кабул иткән кануннар, чыннан да, халык файдасына булсын һәм башкарылган хезмәтебез үзебезгә канәгатьлек хисе бирсен өчен дәүләт хакимияте органнары белән бергә эшләү юлларына игътибар итәргә кирәк», – диде Татьяна Ларионова. 

«Гражданнарны кабул иткәннән соң депутатның башкарма хакимият вәкилләренә мөрәҗәгать итә алуы мөһим, – дип ассызыклады Татарстаннан Россия Дәүләт Думасы депутаты Ольга Павлова. – Бер генә минутка да Татарстан Президенты өндәгәнчә эшләргә, ягъни, бердәм командада нәтиҗәле эш күрсәтеп, республика алдында торган күләмле проектларны чишергә кирәклеген онытмыйм. Бөек Россияне безнең Татарстан кебек бөек төбәкләр ясый. Бу – минем өчен төп принцип". 

Очрашу ахырында Татьяна Ларионова республикада үтәчәк "Ныклы гаилә – укучыларны социальләштерү нигезе: проблемалар һәм тенденцияләр" ата-аналар форумына әзерлек турында хәбәр итте. Әлеге чарада, беренче чиратта, нык гаилә принципларын булдыру турында фикер алышачаклар.

● 11 сентябрьдә М.Җәлил исемендәге опера һәм балет театрында Казан халыкара мөселман киносы фестивале ябылу тантанасы башланып китте. Кинофестиваль тамашачысын һәм кунакларны Татарстан Республикасы Дәүләт Советы Рәисе Фәрит Мөхәммәтшин сәламләде. 

 Республика парламенты башлыгы чыгышын инглиз телендә кунакларны сәламләүдән башлады. Кинофестивальне оештыручылар буларак, Татарстан Республикасы мәдәният мимнистры Айрат Сибагатуллинга, Казан шәһәре мэры Илсур Метшинга, Россия Мөфтиләр шурасы рәисе Равил Гайнетдинга рәхмәтләрен җиткерде.

"Бу Татарстан өчен генә әһәмиятле вакыйга түгел, – диде ул кинофорум турында - Казанда халыкара мөселман киносы фестивален уздыру ислам дөньясы белән мәдәни багланышларны ныгытуга зур өлеш кертә”.  Фәрит Мөхәммәтшин Татарстан Республикасы Президентының "Гуманизм өчен" махсус призын тапшырды. Әлеге призга татар режиссеры Илшат Рәхимбай лаек булды. Ул фестивальгә "Күзалла" фильмын тәкъдим иткән иде. 

Тантана башланыр алдыннан кинофестивальнең традицион кызыл келәменнән катнашучылар, жюри әгъзалары һәм кунаклар – Владимир Вдовиченков, Валерий Гаркалин, Николай Досталь, Леонид Кулагин, Виктор Мережко һәм башкалар узды.

● 12 сентябрьдә Татарстан Дәүләт Советының мәгариф, мәдәният, фән һәм милли мәсьәләләр комитеты һәм социаль сәясәт комитеты уртак утырыш уздырды. Чарада каралган төп мәсьәлә "Мәгариф турында"гы ТР законының 21 нче маддәсенә үзгәрешләр кертү хакындагы ТРның 373-5 нче номерлы закон проекты белән бәйле иде. Аны депутатларга хезмәттәшләре Артем Прокофьев тәкъдим итте. 

"Россия Конституциясе нигезендә, гражданнар дәүләт яисә муниципаль учреждениеләрдә бушлай мәктәпкәчә белем һәм тәрбия алырга хокуклы. Закон тарафыннан да бушлай мәктәпкәчә белем һәм тәрбия алу каралган. Ə субъектлар исә моның өчен шартлар тудырырга тиеш. Татарстанда бакчага бала йөрмичә, хезмәт күрсәтелмәгән очракта да түләү алына. Əгәр дә ата-аналар, баласы бакчага йөрмәгән өчен түләми икән, ул очракта, бала мәктәпкәчә белем һәм тәрбия алудан мәхрүм кала", - ди Артем Прокофьев. Депутат, үз чиратында, әлеге мәсьәләне хәл итү өчен, күрсәтелгән хезмәт өчен һәм бала бакчага йөргән көннәр өчен генә түләүне кертүне тәкъдим итә. Аның сүзләренчә, Идел буе Федераль округындагы барлык субъектларда да шулай эшләнелә. Татарстанда исә, бала бакчага килмәгән очракта, бары ашау-эчү өчен генә акча кире кайтарыла. 

Ике комитет депутатлары, дәүләт органнары вәкилләре фикер алышканнан соң, бу закон проектын кире кагарга дигән карарга килде. 

Мәгариф, мәдәният, фән һәм милли мәсьәләләр комитеты рәисе Разил Вәлиев: "Артем Прокофьев билгеләп үткәнчә, мондый закон проекты Россиянең бер генә субъектында да юк. Əгәр дә бу мәсьәләне хәл итәргә телисез икән, учредительләргә, ягъни Россия Мәгариф министрлыгына мөрәҗәгать итәргә кирәктер", - дип нәтиҗә ясады комитет җитәкчесе.

● 13 сентябрьдә парламент башлыгы Фәрит Мөхәммәтшин рәислегендә узган Президиум утырышында мәгълүм булганча, Дәүләт Советының утыз беренче утырышы 21 сентябрьдә уздырылачак. Депутатлар каравына Татарстан Республикасы Президентының Татарстан Республикасы Дәүләт Советына республиканың эчке һәм тышкы хәле турында еллык юлламасы чыгарыла.. 

Утырыш алдыннан парламент җитәкчесе җәйге тәнәфес вакытында булган мөһим вакыйгаларны искә төшерде. Фәрит Мөхәммәтшин Казанда Бөтендөнья татар конгрессы корылтае узуы, анда “Милли шура” оешуы, Зөя утрау-шәһәрендә урнашкан Успение соборының ЮНЕСКОның Бөтендөнья мирасы исемлегенә керүе, шул уңайдан бу оешманың генераль директоры Ирина Бокованың Татарстанга килүенә аерым тукталды. Зур вакыйгалар алга таба да көтелә. Әйтик, ТАССР оешканга 100 ел тулуны бәйрәм итүгә әзерләнәсе бар. Фәрит Мөхәммәтшин Дәүләт Советы белән Министрлар Кабинеты бергәләп гамәлгә куйган “Ватаным Татарстан” һәм “Республика Татарстан” газеталарының да бер гасырлык юбилейларына әзерләнүен искә төшерде. 

Татарстан Дәүләт Советының 32 нче утырышы шул ук көнне 12.00 сәгатьтә башланачак.. Бишенче чакырылыш депуталары утырышта 20гә якын мәсьәлә караячак. 

Алар арасында – Татарстан Республикасы җәмәгать судьяларын сайлау; ТР Үзәк сайлау комиссиясе әгъзаларын билгеләп кую; “Нурлат муниципаль районының “Нурлат шәһәре” һәм “Яңа Иглай авыл җирлеге” муниципаль берәмлекләренең территорияләре чикләрен үзгәртү һәм “Нурлат муниципаль районы” муниципаль берәмлегенең һәм аның составындагы муниципаль берәмлекләрнең территорияләре чикләрен билгеләү һәм аларның статусы турында” Татарстан Республикасы канунына үзгәрешләр кертү хакында” 370-5 нче номерлы Татарстан Республикасы канун проекты (I укылыш); “Татарстан Республикасында җирле үзидарә турында”гы ТР законына үзгәрешләр кертү хакында” 377-5 нче номерлы Татарстан законы проекты (I укылыш); “Татарстан Республикасы Сайлау кодексына һәм Татарстан Республикасының аерым закон актларына үзгәрешләр кертү турында”гы 385-5 нче номерлы ТР законы проекты (I укылыш); “Татарстан Республикасы Дәүләт Советы депутаты статусы турында”гы Татарстан законына үзгәрешләр кертү хакында” 378-5 нче номерлы Татарстан законы проекты (I укылыш); “Татарстан Республикасы һәлакәттән коткару хезмәтләре һәм һәлакәттән коткару формированиеләре турында”гы Татарстан Республикасы законына үзгәрешләр кертү хакында” 382-5 нче номерлы Татарстан законы проекты (I укылыш) һәм башка сораулар бар. 

Бердәм Россия” партиясе Татарстанда узган өстәмә сайлауларда куелган бурычны башкарып чыкты – аның 119 вәкиле муниципаль депутат булды, дип белдерде  утырышта партиянең Татарстан төбәк бүлеге VII сәяси совет утырышында аның сәркатибе, Татарстан Республикасы Дәүләт Советы рәисе Фәрит Мөхәммәтшин. 

“Бердәм Россия” партиясе кандидатлары 154тән 123 вакантлы мандатка дәгъва кылган. Нәтиҗәдә, партиянең 123 вәкиленең 119ы – 96,7 проценты моңа ирешкән. 

“Мин өстәмә сайлаулар уңышлы узды дип саныйм. Сайлаулар көнендә җитди тәртип бозулар турында хәбәрләр кермәде. Судка бирелгәннәр каралды һәм шул ук көнне алар буенча карарлар кабул ителде. Сайлау нәтиҗәләренә алар тәэсир итмәде”, - дип җиткерде Фәрит Мөхәммәтшин.

● 14 сентябрьдә Азнакайда Татарстан Халыклары ассамблеясы Советының күчмә утырышын уздырдылар Моңа кадәр республикада җиде шундый оешма бар иде. Бу – сигезенчесе, ә ел ахырына кадәр аларның саны тагын да артачак.. 

 “Әлеге Дуслык йортлары республикада яшәүче төрле халыкларга үз йөзләрен саклап калырга ярдәм итә. Бездә барлык милләт вәкилләре бер-берләрен кайгыртып яши. Милләтләр, төрле дин тотучылар арасында аңлашылмаучынлыклар булмаска тиеш. Башка илләрдә ни булганын үзегез күреп торасыз, – дип сөйләде Дәүләт Советы Рәисе, Татарстан Халыклары ассамблеясе советы җитәкчесе Фәрит Мөхәммәтшин. – Без исә әнә шул кешеләргә ярдәм итәбез. Алар Татарстанга чиксез рәхмәтле. Дус яшәү татулыкның нигезе ул». 

Читтән килүчеләр ни өчен Татарстанны сайлый? Дәүләт Советы Рәисе моның сәбәбен тотрыклы икьтисадны, республикада яшәүче һәр милләт кешесенә булган тигез мөнәсәбәтне телгә алды. «Күп киләләр. Төрле максат белән йөрүчеләре бар. Районнарда читтән кайткан кешеләр өчен җәмәгать оешмалары булдырырга кирәк. Мигратлар һәрвакыт күз уңында булырга тиеш, – ди Фәрит Мөхәммәтшин. – Читтән килүчеләр арасында оста төзүче, тырыш эшче белән беррәттән дингә, милләткә каршы кешеләр дә булырга мөмкин. Бу өлкәдә эшлисе дә эшлисе әле”.

● 15 сентябрьдә ТР Дәүләт Советы Рәисе Фәрит Мөхәммәтшин Кәрим Тинчурин исемендәге Татар дәүләт драма һәм комедия театрында булды. Биредә ул Кәрим Тинчуринның бюсты ачылуга багышланган тантанада катнашты һәм “Соңгы пьеса” дигән сппектакль карады.

Бюстны ачуга багышланган тантанада чыгыш ясап Фәрит Мөхәммәтшин Кәрим Тинчуринның татар милли театрын булдыруга һәм үстерүгә керткән өлешен билгеләп үтте. “Без Кәрим Тинчурин кебек шәхесләребез белән хаклы рәвештә горурланабыз, - диде ул. – Аның драматургиясе, әсәрләре буенча куелган спектакльләр халыкның тормышын, кешеләрнең фаҗигале язмышын чагылдыра, аның иҗаты татар театрының алтын фондының зур өлешен тәшкил итә. Үз исемен йөрткән театрда Кәрим Тинчуринның бюсты куеп, без бөек шәхеснең иҗади батырлыгы һәм сынмас көчле рухы алдында баш иябез”. 

Бюст янына чәчкләр куйганнан соң Фәрит Мөхәммәтшин, ТР мәдәният министры Айрат Сибгатуллин, парламент депутатлары һәм театр сөючеләр Кәрим Тинчуринның “Утыз өч көн” дигән автобиографик новелласы буенча куелган “Соңгы пьеса” тамашасының премьерасын карадылар. 
● 18 сентябрьдә ТР Дәүләт Советы Рәисе, Татарстан Волейбол федерациясе президенты Фәрит Мөхәммәтшин эшлекле сәфәр белән Әлмәттә булды. Ул Волейбол федерациясе башкарма комитеты күчмә утырышы эшендә катнашты, шулай ук “Татнефть” спорткомплексында сәнәгать предприятиеләре һәм авыл районнары арасында уза торган Татарстан Волейбол федерациясе президенты IV Кубогына финал ярышларын ачты. 

“Әлеге демократик спорт төренә республика халкы күбрәк кушыла бара. Аның үсешен Татарстан Президенты да хуплый, ул һәр ишегалдында волейбол уйнау мөмкинлеге булырга тиеш дип саный”, - дип белдерде Фәрит Мөхәммәтшин һәм республикада пляж волейболы да яхшы нәтиҗәләр бирүен билгеләп үтте.

Волейбол уенын республика күләмендә популярлаштыру уңаеннан шәһәр һәм районнарда Кубок финалын уздыру каралган. Әлеге хокукка беренче булып әлмәтлеләр лаек булган. Фәрит Мөхәммәтшин сүзләренчә, Әлмәт республикада күмәк волейбол хәркәте үзәге булып тора. 

Көннең икенче яртысында шәһәр хакимиятендә Татарстан Волейбол федерациясе башкарма комитеты күчмә утырышы узды. Парламент башлыгы шулай ук хөкемдар кадрлар әзерләүдә җитди эш алып барылуына игътибар бирде.

Утырышта катнашучылар шулай ук спортчыларны сыйфатлы әзерләү, спорт корылмаларын нәтиҗәле куллану буенча фикер алыштылар. Моннан тыш, Татарстан Дәүләт Советы Рәисе районнарда күмәк волейбол уенын популярлаштыруга игътибарны юнәлтергә чакырды.

Утырыш соңында анда катнашучылар турнирның финал матчлары шаһитлары булды. 

Дүрт ел эчендә Кубокта 80ләп сәнәгать предприятиесе һәм авыл районнары командалары катнашкан. Ярыш кагыйдәләре буенча, командада кимендә бер кыз уйнарга тиеш.

● 19 сентябрьдә Дәүләт Советы Рәисе Фәрит Мөхәммәтшин Уфада Башкортстан Республикасының Дәүләт Җыелышы – Корылтае Рәисе Константин Толкачев белән очрашты. Кичке якта алар Г.Камал исемендәге Татар дәүләт Академия театры гастрольләренең ябылу тантанасында катнаштылар.

Республика парламенты бинасында үткән очрашуда Фәрит Мөхәммәтшин белән Константин Толкачев парламентара багланышлар турында сөйләштеләр, шулай ук Татарстан белән Башкортстанның мәдәният өлкәсендәге хезмәттәшлеге турында да сүз алып барылды. Соңыннан парламент башлыклары Г.Камал исемендәге Татар дәүләт Академия театры гастрольләренең ябылу тантанасында катнаштылар. 

"Ике шәһәр арасын самолет утыз биш минут очты, – диде Рәисе Фәрит Мөхәммәтшин, спектакль башланыр алдыннан Башкортстан журналистларының сорауларына җавап биргәндә. – Халыкларыбыз арасындагы юлларга гасырлар буена тузан төшмәгән, иманыбыз камил, төшмәячәк тә". 

"Татар театры Казаннан Уфага беренче тапкыр 1910 елда килгән, – диде Константин Толкачев. – Шул заманда да татар артистларын биредә ихлас тамашачы каршы алган, матбугат чаралары бу вакыйганы бик теләп яктырткан. “Сәйяр” труппасының бу гастрольләре турында истәлекләрне халык күңеле кадерләп саклый. Бүген дә без шул чорда салынган күперләрне барлыйбыз, ата-баба ядкарь итеп калдырган дуслыкны күз карасыдай саклыйбыз. Ул Идел-Урал буенда яшәүче халыкларның гына түгел, тоташ Россия халыклары дуслыгының бер чагылышы". 

Аның сүзләрен М. Гафури исемендәге Башкорт дәүләт академия драма театрының баш режиссеры Олег Ханов та куәтләде. 

"Әгәр чын дуслыкны күрәсегез килсә, сезгә ике театр актерлары очрашуын тамаша кылырга кирәк, – диде ул. – Сагынышып күрешү дә ул, иҗади офыкларны, маякларны барлау да. Камал театрын Уфада ничек сагынып көтеп торсалар, Гафури театрын да Казанда шулай ук каршы алалар. Әлеге гастрольләр вакытында яңа идеяләр туа, сәхнәдә яңа йолдызлар кабына".

Спектакльгә килгән тамашачыны сәламләгәндә, Фәрит Мөхәммәтшин ике республика арасындагы дуслык, хезмәттәшлекне арттыруның яңа мөмкинлекләре барлыгын да искәртте. 

"Кайчан гына әле без Башкортстанда Татарстан көннәре һәм Татарстанда Башкортстан көннәре үткәрә идек, – диде ул. – Ике тугандаш халыкның сагынышып күрешә торган бу чараларны кабаттан яңартырга вакыт".

Константин Толкачев та ике республика арасында хезмәттәшлекне үстерүнең яңа мөмкинлекләрен файдалану мөһим булуын билгеләде. 

"Татар һәм башкорт кебек якын тугандаш халыклар планетада күп түгел, – диде ул. – Без рухи яктан, тел, мәдәният өлкәсендә дә туганбыз". 

Г.Камал исемендәге Татар дәүләт Академия театры Уфада 13-19 сентябрь көннәрендә Башкортстан тамашачысына ун спектакль тәкъдим итте. Гастрольләр И.Юзеев пьесасы буенча Ф.Бикчәнтәев куелышындагы “Ак калфагым төшердем кулдан” спектакле белән тәмамланды.

● 21 сентябрьдә Казан шәһәренең Салих Сәйдәшев исемендәге Зур концертлар залында бишенче чакырылыш Татарстан Республикасы Дәүләт Советының 31 нче утырышы ачылды. Көн тәртибендә бер мәсьәлә — ТР Президенты Рөстәм Миңнехановның Татарстан Дәүләт Советына республиканың эчке һәм тышкы хәле турындагы еллык юлламасы. 

Әлеге мәртәбәле җыенга Татарстан Республикасы Дәүләт Киңәшчесе Минтимер Шәймиев, республика Премьер-министры һәм хөкүмәт әгъзалары, Россия Федерациясе Федерация Советы әгъзалары һәм Дәүләт Думасы депутатлары, Татарстанның чит илләрдәге һәм Росссия төбәкләрендәге вәкилләре, республиканың суд органнары, Хисап палатасы җитәкчеләре, республика районнары башлыклары, сәнәгать предприятиеләре җитәкчеләре, иҗтимагый оешмалар вәкилләре, югары уку йортлары җитәкчеләре – барлыгы җиде йөздән артыграк кеше чакырылган. 

- Татарстан Республикасы үзенең тотрыклы үсешен дәвам итә, күп кенә социаль-икътисадый күрсәткечләр буенча илдә алдынгылар сафында тора, тормыш өчен һәм бизнес белән шөгыльләнү өчен республикада уңай шартлар тәэмин ителә, - дип башлады үз чыгышын Татарстан Президенты Рөстәм Миңнеханов. - Соңгы дистә еллар эчендә без икътисадта нәтиҗәле базар моделен булдыруга ирештек, лаеклы социаль стандартлар һәм киң сәяси ирек булдыруны тәэмин иттек, кешеләрнең күркәм башлангычларын хуплау һәм аларны тормышка ашыру өчен шартлар тудырдык. 

Рөстәм Миңнеханов глобальләшү нәтиҗәсендә килеп чыккан кыенлыкларның кискенләшүе, технологияләрнең һәм кешеләрнең өстенлекле ихтыяҗлары тиз үзгәрү базарларның яңадан бүленешенә һәм иҗтимагый үсешнең яңача корылуына китерә, дип белдерде һәм әлеге үзгәрешләрдә актив катнашырга, алдан күреп эш итәргә, республика мәнфәгатьләрендә һәм гражданнарыбызның тормыш сыйфатын яхшырту өчен эшчәнлегебездә яңа юнәлешләрне файдаланырга чакырды. 

Президент чыгышыннан соң парламент башлыгы Фәрит Мөхәммәтшин Рөстәм Миңнехановка республиканың эчке һәм тышкы хәле турында Татарстанның киләчәктәге үсешенең өстенлекле юнәлешләрен тирән анализлаган чыгышы өчен зур рәхмәт белдерде. 

- Иң элек Президент Рөстәм Миңнеханов җитәкчелегендә дәүләт хакимияте һәм җирле үзидарә органнары тарафыннан күпмилләтле Татарстан халкы мәнфәгатен кайгыртып эзлекле эш алып барылуы хакында әйтәсем килә, - диде Фәрит Мөхәммәтшин. «Санкцияләр» белән тыштан басым ясалу шартларында, федераль бюджет ресурслары шактый кыскартылуга да карамастан, республикада социаль-икътисадый, иҗтимгый-сәяси, халыкара вәзгыять уңай. Татарстан халыкара һәм илебез эчендәге элемтәләрне саклый һәм үстерә, халыкара ярышларны лаеклы үткәрергә әзерләнә. 

Бу елның 6 ноябрендә 25 еллыгын билгеләп үтәчәк Татарстан Республикасы Конституциясе әлеге сәяси-хокукый фундаментның ышанычлы нигезе булып тора. Төп законыбызга салынган сәяси мөстәкыйльлек элементлары халкыбызның тормыш дәрәҗәсен үстерүгә, социаль-икътисадый үсеш өчен шартлар булдыруга уңышлы хезмәт итә. Рөстәм Нургали улы үз чыгышында искәртеп үткәнчә, Татарстан – Россия Федерациясе субъектлары арасында күп төрле күрсәткечләр буенча лидерлар сафында тора, – дип басым ясады парламент башлыгы. 

Татарстанның уңышлары – республика халкының бердәм тырыш хезмәте нәтиҗәсе, диде ул. – Киләчәктә дә лидерлыкны саклап калу өчен икътисадның ныклы, инновацион үсешен тәэмин итү, кеше капиталын, дәүләт һәм муниципаль идарә системасының эффектлыгын үстерү буенча стртегик юнәлешләр буенча барырга кирәк. 

Бу максаттан инде ике ел дәвамында закон статусында эшләүче 2030 Стратегиясе һәм барлык хакимият органнары адресына булган күп төрдәге йөкләмәләрдән торган Президент Юлламасы юнәлеш программасы булып тора. Барлык юнәлешләр буенча максатчан эшләү өчен Дәүләт Советы Президиумы Хөкүмәт белән берлектә комплекслы чаралар күрәчәк. 

Чараның иҗтимагый әһәмияте исәпкә алынып, Дәүләт Советының утыз беренче утырышыннан туры радио- һәм телетрансляцияләр оештырылды. Интернеттан файдаланучылар республика парламентының рәсми сайтында онлайн-трансляция карый алдылар.
● 21 сентябрьдә Татарстан Республикасы Дәүләт Советының утыз икенче утырышы башланып китте. 

Президиум көн тәртибенә 17 мәсьәлә тәкъдим иткән иде. Көн тәртибен тикшерү барышында парламентның профиль комитетлары рәисләре Разил Вәлиев, Леонид Якунин, Светлана Захарова, Шакир Яһүдин һәм Таһир Һадиев өстәмә тәкъдимнәр белән чыктылар. Нәтиҗәдә көн тәртибе 31 мәсьәлә кертеп расланды.
Татарстанда яңа Дәүләт комитеты барлыкка киләчәк. Татарстан Президенты Рөстәм Миңнехановның әлеге тәкъдимен парламент депутатларына ТР Премьер-министрының беренче урынбасары Рөстәм Нигъмәтуллин җиткерде. 

Шуның нигезендә, депутатлар ТР Хайваннар дөньясы объектларын файдалану һәм саклау идарәсен ТРның биологик ресурслар буенча Дәүләт комитеты итеп үзгәртергә тавыш бирде.
Татарстан Республикасы Үзәк сайлау комиссиясе составына билгеләп кую өчен хәлиткеч тавыш хокукына ия әгъзалар урынына хокук нигезендә кандидатуралар сайланылды. Аның җидесен - депутатлар, калган җидесен республика җитәкчесе билгеләп куя. 

Татарстан парламентына 7 урынга 10 кеше тәкъдим ителгән иде. 

Алар арасыннан Чаллы шәһәре Башкарма комитетының Хокук идарәсе башлыгы Ленар Әхмәтҗанов, ТР Үзәк сайлау комиссиясе секретаре Надежда Борисова, Казан шәһәре муниципаль берәмлеге башкарма комитеты аппаратаның оештыру идарәсе башлыгы Ольга Воронова, «Бердәм Россия» Бөтенроссия сәяси партиясе ТР региональ бүлекчәсенең региональ башкарма комитеты җитәкчесе урынбасары — партия төзелеше бүлеге башлыгы Светлана Гыйниятуллина, ТР юстиция министры Рөстәм Заһидуллин, ЛДПР сәяси партиясе тәкъдим иткән Андрей Кудряшев, «Түбән Кама шәһәренең төзелеш, торак-коммуналь хуҗалык һәм төзекләндерү департаменты» муниципаль унитар предприятиясенең юридик бүлеге башлыгы Марат Шаһивәлиев сайлап куелды.
Депутатлар республиканың бюджетына үзгәрешләр кертүне хуплады. Бюджетка кагылган үзгәрешләр хакында яңалыкларны парламент әгъзаларына Татарстан финанс министы Радик Гайзатуллин ирештерде. 

Министр хәбәр итүенчә, 2017 ел бюджетының керем өлеше 7015,6 млн сумга арта. Чыгым өлеше исә 5144,7 млн сумга артачак. 

Бюджетның кертем һәм чыгым өлеше үзгәрү сәбәпле, бюджет кытлыгы да үзгәрешләр кичерәчәк. 2017 елда аның күләме 5 696,0 млн сум булыр дип фаразлана. 

- Күрсәтелгән тәкъдимнәр буенча 2017 елга Татарстан Республикасы бюджеты керемнәренең гомуми күләме 229 681,4 млн. сум, чыгымнарның гомуми күләме – 235 377,4 млн. сум, кытлык – 5 696,0 млн. сум булыр дип фаразлана. Бюджет кытлыгы финанслау чыганаклары белән тәэмин ителгән, - диде министр.

